
“Ниләр генә күрми ир-егеткәй белән ат башы” 
Гөлүсә Гәрәева
ТГГПУ

 Ш.Рәкыйповның “Таңнар һаман матурмы?” повестенда татар халкының беренче Советлар Союзы Герое Гыйльфан Батыршин һәм аның якын дусты, көрәштәше, шулай ук Герой исеменә лаек булган Украина егете Иван Чернопятко тормышлары, зур сынаулар эчендә чыныгып үскән батырларның онытылмаслык җанлы образлары тасвир ителә. 

Повесть герой сөйләме, аның хатирәләре рәвешендә язылган. Анда Гыйльфанның 14 “кыйссасы” бирелгән. Ш.Рәкыйпов борынгы әдәбияттагы һәм халык иҗатындагы “кыйсса” дигән атаманы “хикәя”, “вакыйга сөйләү” мәгънәсендә куллана, димәк, ул аңа яңа мәгънә бирергә тели. Әсәрнең тукымасына язучы-укучы диалогы, әсәр иҗат ителгән жанр да тәэсир ясый. Ш.Рәкыйпов повестьта сөйләмнең нинди заттан алып барылуы, бу күренеш нинди чаралар ярдәмендә тәгъбир ителүенә зур игътибар бирә. Эш-вакыйгаларны беренче заттан бәян итүче Гыйльфан образы үзәктә тора. Монда хикмәт, сөйләм иясенә генә бәйле булмыйча, тирәндәрәк ята, ул турыдан-туры әдипнең тел материалы нигезендә поэтик сурәт тудыра белү сәләтенә дә кайтып кала. 

Гыйльфанның тулы тормышын күз алдына китерү өчен, автор аның тууыннан башлап гомеренең соңгы көненә кадәр сурәтли. “Мәгълүм булганча, кешенең тумыштан килә торган темпераменты, сәләт дәрәҗәсе, аны бүтән кешеләрдән аерып тора торган характер сыйфатлары була. Тирәлек, иҗтимагый мөнәсәбәтләр шәхеснең үз-үзен тотышына билгеле бер юнәлеш бирсә дә, индивидуаль характерны бөтенләй үк юкка чыгара алмый. Алай гына да түгел, тумыштан килгән сыйфатлары шәхеснең язмышында кайвакыт хәлиткеч роль уйнарга да мөмкин” (Нуруллин 1983: 19(.

Язучы характерларны тулы ачу өчен, геройларның гаиләдә үз-үзләрен тотышын тасвир итү белән беррәттән, дуслар, хезмәттәшләр арасындагы шәхси һәм коллектив мөнәсәбәтләрен яктыртуга да шактый урын бирә. Чөнки беркем дә аерым гына, дуслардан башка яши алмый. Гыйльфанның балачак һәм яшьлек дусты Иван Чернопятко менә шундый чын дус булып гомер буе кала да инде. Язучы аларны вакыйгалар барышында гел бергә сурәтли. “Икесе ике бишектә үсеп, газиз әнкәләренә икесе ике телдә “әни” дип эндәшсәләр дә, бу ике сабый бер-беренә ике тамчы су кебек охшаган булганнар. Йөрәкләрендә мәңге сүнмәслек нур балкыган. Кара көчләрне көйдергән, дус-якынны җылыткан, сөендергән бу нур. Бер төптә үсеп чыккан ике имән кебек, аларны беркем дә бер-берсеннән аера алмаган. Бергә һөнәргә өйрәнгәннәр, ауга йөргәннәр” (Рщкыйпов 1979: 300(. Әсәрдә язучы аларның шәхси тормышта да, хезмәттә дә бергә булуларын, төрле киртәләрне үтә-үтә, чыныгып үсүләрен күрсәтә килә. Һәм бу вакыйгалар тезмәсе бик җанлы, тормышчан тасвирланган, геройның батырлыкка килүенең эволюциясе сәнгатьчә шактый камил бирелгән. Әлеге егетләр чын мәгънәсендә җанлы кешеләр буларак кабул ителәләр. “Художество әсәре, -дигән иде Г. Иделле,- нинди генә темага язылган булмасын, аның үзәгендә җанлы кешеләр торырга тиеш. Әдәби әсәр, барлык укучыларны нәкъ менә шул ягы белән кызыксындырсын, күңелен биләп алсын. Кеше хезмәттә генә түгел, шәхси тормышта да күренсен, омтылышлары, кичерешләре, рухи дөньясы белән тирәнтен ачылсын. Һәм болар әсәрдә аерым ике тармак булып түгел, ә бергә үрелеп, чын тормыштагыча бердәм процесс булып бирелсен. Тик шунда гына художество әсәре үзенең исемен аклый, укучыны кызыксындыра, аңа рухи азык бирә” (Иделле 1964: 86(. 
Егетләр Донбасста шахта эшендә дә сынатмыйлар. Дөрес, әлеге  бернәрсәдән курыкмый торган, тәвәккәл яшьләр тәмәке тарту, аракы эчүне дә егетлеккә саный башлыйлар. Хәлиулла абыйлары, аларны күзәтү астына алып, егетләргә олыларча киңәш биреп, бу юлга кереп китүдән туктатып кала. Алар икесе дә техникумда укыйлар. Ләкин әлеге күңелсезлекләр генә дөньяга гашыйк яшүсмер малайларның эшкә, тормышка өмет белән карау омтылышларын сүндерми, илһам көчен киметми. “Иҗат эшчәнлегендә илһамлануны хезмәткә каршы кую өчен бернинди нигез дә юк, чөнки хезмәт – кешегә кайдандыр, нигәдер килгән илаһилык та, яңалык та түгел, ә иҗат мизгеле. Кешегә ул хезмәт нигезендә әзерләнгән очракта гына килә” (Петровский 1982: 27(. Әдип кешелекне дулкынландырып, уйландырып торган яшәешнең мәгънәсе, максаты, иман, туган ил, милләткә тугрылык, үлем һәм яшәү аралыгын намус белән үтү кебек фәлсәфи сорауларга җавап эзли. Кайгысы да,  бәхете дә, нәфрәте дә илең белән кичерелә дигән фикерне автор геройларның гамәлләре белән дә, уй-хисләре белән дә раслап бара. 
Р.Төхвәтуллин, В.Нуруллин, Ә.Баянов, А.Гыйләҗев, А.Расих М.Мәһдиев, Н.Фәттах кебек талантлы язучылар заман һәм шәхес, кешенең яшәү максаты турында укучыны уйландыра торган, яшүсмер геройлар турында әсәрләр иҗат иттеләр. Мәсәлән, Р.Төхвәтуллиннның “Йолдызым”, А.Гыйләҗевның “Берәү”, “Урталыкта”, Н.Фәттахның “Артта калган юллар”, Ә.Баяновның “Яшьлегемне эзлим”, М.Мәһдиевныең “Без – кырык беренче ел балалары”, В.Нуруллинның “Шинельсез солдатлар” повестьлары, А.Расихның “Язгы авазлар” әсәрләре шул хакта. Аларда әдипләр балалык һәм яшьлек еллары узган авылга, үзләренә нык таныш булган дөньяга мөрәҗәгать итәләр. Яшьләрнең тормышын, аларның язмышын, дөньяга карашларын, характерлары формалашуын күрсәтәләр.

Ш.Рәкыйпов әсәрендә балалар, яшүсмерләр образларын тудырганда аеруча саклык белән, бала психологиясенең үзенчәлекләрен белеп һәм аны яратып эш итә. Яшүсмер малайларның далада атлар көтү күренеше үзе бер самими балачакның истән җуелмаслык хатирәләре рәвешендә сакланып кала. “Чыбыркыңны шартлата-шартлата, атларны җан-фәрманга куып барасың да, барып җиткәч, тоттырмый торганнарын тышаулап утлауга җибәрәсең. Дала киң, сулавы рәхәт. Учак кабызып, көл төшкәнен дә көтмәстән, пешерергә бәрәңгеләр тезеп куелгач, әкият китә ходка” (Рәкыйпов 1979: 322(. Авыл малайлары белән футбол уйнаганда маңгайга-маңгай бәрешүләр дисеңме – бөтенесе дә сагынып искә алырлык үткәннәр булып калганнар. Алар бала күңеленә ләззәтле хисләр, истәлекләр, татлы хыяллар кузгаталар, тормышка ямь бирәләр. Әлеге мисаллар язучының балалар күңеленә үтеп керү осталыгына ия булуы турында сөйли. 

Әсәрдә авторның Гыйльфан белән Иванның балачак хатирәләре генә түгел, укучы белән бергәләп үзе яшәгән җәмгыятьнең нигезе турында уйланулары да чагыла. Вакыйгалар бирелешендә, агышында да балаларча беркатлылык, чисталык күренә. Кыш җиткәч, атларга ризык табу көннән-көн  авырлаша. Хәлиулла абыйның унбишләп атына дип әзерләнгән люцернасы бетә. Ул елны кыш бик салкын килә( сүз утыз бишенче еллар турында бара). Үсмер егетләр иртә таңнан башлап ачлык тойгысы белән көрәшәләр, өйдә атка дигән бер кабымлык ризык юк. “Чанага зур мичкә утыртып, өй борынча бәрәңге кабыклары җыеп йөрдек. Ил төкерсә, күл була диләр. Мичкә тулды” (Рәкыйпов 1979:339(.  Балаларның ат җанлы булуы мисаллар аша күрсәтелә. Кечкенә Хәбибулла, өйдән бер телем икмәк чәлеп чыгып, Дутый дигән атка каптыра. Зур тырышлык белән атларны исән калдыралар.  Язучы ат образы аша аның тормышта нинди роль уйнавына  аерым басым ясый: “ Ат элек-электән үк кешенең тугрылыклы юлдашы булган. Атның уңганы, буранда адашкач, юлга алып чыккан, сизгере, дошман аткан укны тоеп, читкә сикереп хуҗасын саклап калган” (Рәкыйпов 1979: 341(. 
Ш.Рәкыйпов халыкның борын-борыннан килә торган матур йолаларын, гореф-гадәтләрен үз авылының кешеләренә, тормышларына бәйләп сурәтли. Халыкның күңел байлыгын һәм шигъри, моңлы җанлы булуын зур осталык белән сәнгатьчә ачып бирә: “
 Әкрен кирәк, ипләп кирәк




                
  Ишетергә сандугач сайрауларын!




 Сагыну көйләренә шаулый микән






 Хасан күлләренең камышы?




 

Ниләр генә күрми, ниләргә түзми






 Ир егеткәй белән ат башы”.


“ Әни, сеңлемнең чәчләрен үрә, озын җыр суза... Юлдан аксыл чырайлы, коңгырт күзле бер егет килә иде, ул да шып туктап калды. Аңа җыр җене кагылган, ахры, сулу да алмый тыңлый да тыңлый. Алай гынамы әле, кесәсеннән кечкенә генә куен дәфтәре чыгарып, ашыга-ашыга яза да башлады” (Рәкыйпов 1979:441(.  
Җырның тәэсир итү көче гаҗәеп зур аның. Борынгы мифтагы Орфей үзенең сазына(кифарасына) кагылып, җырлап җибәрүгә, кешеләр генә түгел, хәтта бар тереклек, җан иясе, табигать тынып калган. Ул барган вакытта ерткыч җанварларга кадәр сабырланып, тыңлап, салмак кына аңа ияргәннәр. Язучының әлеге әсәрендә җыр-моң тудырган кичерешләр аша шәхеснең эчке дөньясына үтеп керергә, аны тирәнрәк аңларга мөмкин. Әдәбият галиме М.Җәләлиева билгеләп үткәнчә, җыр күренекле язучы Ә.Еники стилендә психологик сурәтләүнең бишенче үзенчәлеге булып килә. Димәк, һәр ике язучы иҗатында да “Халык моңнары, әсәрләрендәге геройларның рухи халәтләрен урап алып, яшәешнең үзе, саекмас хәят чишмәсе, Илаһият биргән сәләте, кабатланмас биеклеге булып күтәрелә”.( Җәләлиева 2001:79(
Характер булып формалашканчы, әле геройлар бик дәвамлы сынаулар үтәләр. Бу яктан повесть кай ягы беләндер Ф.Хөсни әсәрләренә дә тартым. “Ф.Хөснинең тынгысыз, чуар йөрәкле, кызыксынучан, егылып, имгәнеп һәм тагын торып китә торган героеның характеры ныгыганчыга кадәр бик күп сулар агасы бар, һәм характерның ныгу-ныгымавы да сорау астында тора”(Сверигин 1968:109(. 
 Гыйльфан белән Иван чираттагы армия хезмәтенә алынганда, Гыйльфанның сөйгән кызы Рәхилә аларга чиккән кулъяулык бүләк итә. Әсәрдә сөйгән егетен сагынып көтүче, саф күңелле татар кызының гүзәл сыйфатлары чагылып китә. Ул, сөйгәненең тизрәк исән-сау әйләнеп кайтуын теләп, кулъяулыкны күңеленең бөтен җылылыгын биреп чиккән. Солдатның рухи дөньясы белән кызыксынганда да әдип аеруча аның мәхәббәткә мөнәсәбәтенә дикъкать итә. Гомумән алганда да, язучыларда мәхәббәткә мөнәсәбәт сугышчы геройның әхлакый йөзен тасвирлый торган мөһим факторларның берсе итеп каралды. Язучы кешенең шушы дәһшәтле көннәрдә дә бай рухи тормыш, төрле-төрле уй-кичерешләр белән яшәвен тасвирлауга осталыгын кызганмый. Канлы сугыш геройның мәхәббәт хисләрен ярлыландырмый, бәлки тагын да көчәйтә, тирәнәйтә генә. 

1938 елның җәендә Приморье краеның Хасан күле янында япон самурайлары сугыш башлый. Әсәрдә баталь күренешләр тасвир ителә. Яшәү ләззәтен бөтен тулылыгы белән тоеп, тормышка гашыйк булган, шатлана белгән бу яшь кеше, сугыш зарурлыгы таләп иткәндә, хәтта бер ялгызы могҗизага охшашлы кыюлык һәм тапкырлык күрсәтә. Атышуның бик кискен моментында, алты яралыны күлнең икенче ягына алып чыгып, Гыйльфан исән кала. Менә шунда инде аның электән үк эшләп үскән беләкләре сынатырга тиеш түгел. Күз алдына Иван килеп баса. “Җеп өзәрлек тә хәлем калмады. Яр читендәге кыргый йөзем куагы төбендә, яр кырыенда калган балык кебек, авызны ачып еш-еш сулап, йөзтүбән ятам. Йокы баса. Түмгәкле чирәмне тешлим, кулларым белән умырам. Үз-үземә: “Гыйльфан, нык бул. Синең урында Иван булса, ул болай җебеп ятмас иде!” (Рәкыйпов 1979:332(. Һәм үз чиратында Иван да зур батырлыклар эшли. Икесенә Герой исеме бирәләр. 

Туган республика чакыруы буенча, алар Татарстанга кайталар. Гыйльфанны бар кеше шатланып каршы ала. Җиргә, туфракка кайту идеясе калку булып гәүдәләнә. Гыйльфанның уйлау,  сагышлану, фикер йөртү рәвеше укучыга бу геройны җанлы, табигый, бербөтен итеп күрергә ярдәм итә. Бу әсәрдә  илне-җирне ярату хисе әсәрнең әдәби тукымасыннан аерып булмастай дәрәҗәдә табигый, әсәрне бербөтен итеп әверелдерүче сәнгатьчә чара. Мондый тойгы аның башка әсәрләрендә дә ачык сизелә.

Бөек Ватан сугышы чорында да әлеге ике герой зур сынауларны кыю, тәвәккәл үтеп чыгалар. Гыйльфанны беренче дәрәҗә Ватан сугышы һәм Кызыл Йолдыз орденнары, медальләр белән бүләклиләр. Аларга исән-сау әйләнеп кайту да насыйп була. 

Язучы С.Р.Залыгин фикеренчә, әдәбият барыннан да бигрәк тарих белән бәйле. Әлеге фикерен ул түбәндәгечә нигезли: “ Әдәбият һәм художник – кеше турында, ә тарих кешелек турында яза. Һәммәбез һәр икесенең багланышларын эзлибез” (Залыгин 1988:62(. Әлеге фикер тарих һәм кешелек проблемасы белән берләшкән бу әсәргә аеруча туры килә. Болар һәркайсы тарих дигән чылбырның өзелмәс буыннарын тәшкил итә. 
1938 елның җәендә Приморье краеның Хасан күле янында япон самурайларына каршы көрәшкән ике дус һәм аларның 19 нчы застава начальнигы – Советлар Союзы Герое Петр Терешкин, шактый вакытлар үткәннән соң, 1947 ел азагында Токиога чакырылалар. Шаһитләр сыйфатында. 

Мәгълүм булганча, Япония башкаласында, элеккеге Хәрби министрлык бинасында – 1946 елның 3 маеннан 1948 елның 12 ноябренә хәтле – суд процессы бара. Халыкара хәрби трибунал, Нюрнбергтагы кебек үк, сугыш уты кабызучыларны – бу юлы исә японнарның төп хәрби җинаятьчеләрен хөкем итә. Токиодан кайтканда, геройлар самолет һәлакәтенә очрыйлар. Диңгез аларны мәңгелеккә үзенә ала. Гомерләренең чәчәк аткан вакытында юкка чыгу бик үкенечле. Һәм әсәрнең ахыры да сәнгатьчә югары дәрәҗәдә тәмамлана. Кешенең яшәү гомерендә аның барлык тормыш тарихын, биографиясен, табигый асылын характерлый торган аерым төп моментлары күрсәтелә. Бу – аның тормыштагы актыккы минут-уйланулары. “ Әйтегезче, әйтегезче миңа: алсу таңнар һаман шундый матурмы? Тук башаклы басулар өстендә элеккегечә җилкенеп, тургайлар сайрыймы, бакчаларда җимешләр кызарып пешәме, көн-төн гөрләп-гүләп торган шахталар, завод- фабрикалар яныннан ыжгырып поездлар үтәме – тормыш шулай дәвам итсен өчен, кызлар элеккегечә үк сөйкемле һәм тырыш киленнәр уңганмы, егетләр хәзер дә батыр, ирләр хәзер дә гайрәтлеме?” 

Аларның батырлыгы, фидакарьлеге кеше рухының бөек чагылышын күрсәтә. Аларның һәлакатенә зур иҗтимагый, сәяси, фәлсәфи-әхлакый һәм психологик мәгънә салына. Тормышлары фаҗигале өзелсә дә, алар үзләрен кызгандырмыйлар. Аларның гамәлләре, чын мәгънәдә югары идеалларга хезмәт итүе укучы күңелендә горурлану хисе уята, каһарманлыклары кеше хокукларын һәм азатлыгын даулауда чын мәгънәсендә хакыйкать буларак кабул ителә. 

Әсәрнең әдәби кыйммәте – авторның иҗат фантазиясен документаль материал белән тыгыз бәйли алуына да бәйле, шулай да монда чынбарлыкны дөрес бәян итү беренче урынга чыга.

